
884 hitz

Bide berria Txinan 

MCC taldeak lehen euskal industrialdea inauguratuko du gaur Txinan. Industrialde horren bitartez, hainbat enpresa erakartzeko helburua daukate, besteak beste. 

ZIGOR ALDAMA 

Kunshan 

Baserri bat Txinan. Haluzinazioa dirudi, baina hor dago, pabiloi industrial aspergarriek osatzen duten paisaia monotonoa hausten, Asiako erraldoiaren bihotzean. Bi mazelako teilatuak eta fatxadaren itxurak zalantza guztiak uxatzen dituzte: euskaldunek inguruan behar dute egon. Eta hala da. MCCko banderak uhinak eratzen ditu beira eta aluminiozko lau blokeren gainean. 85.000 metro karratuko eremua hartzen dute, eta barruan, hango bostehun langileak eguneko jarduerak etenik ez izateaz arduratzen dira. Industrialde horren lehen fasean parte hartu duten lau enpresak --Oiarso, Orkli, Orbea eta Wingroup-- martxan daude dagoeneko. Gaur, Eusko Jaurlaritzak eta kooperatiba taldeko agintariek, Ana Agirre Industria sailburua buru dutela, ofizialki inauguratuko dute Txinako lehen euskal industria parkea. Iñaki Otaño MCCko lehendakariorde eta proiektuaren sustatzaileetako baten arabera, «enpresen kontzentrazioak sortutako sinergiei probetxua ateratzeko balioko du, hain herrialde zaila den honetan arrakasta edukitzeko beharrezkoak dira horrelako gauzak». 

Gobernua bat dator Otañoren iritziarekin, eta Txinari industrialki aurreratuta dagoen herrialde baten itxura emateko bidean pausu garrantzitsua dela dio. Proiektuko lehen bi faseetan parte hartuko duten enpresetako batzuk pasatu dira jada SPRIk Shanghai hiriburu ekonomikoan euren beharrei erantzuteko ipini duen negozio zentrotik. Miren Madinabeitia hango zuzendariak argi dauka: «Txina etekin handiak ematen dituen neurrigabeko merkatua da, baina, aldi berean, oso konplexua eta betea. Edozein laguntza gutxi da, eta ekimen hau funtsezkoa izango da tamaina ertaineko enpresa hauek Txinako agintari eta haien hornitzaileei aurre egiteko aukera izan dezaten». 

Arrazoi horrek bultzatu ditu lau enpresak baserriaren inguruan finkatzera. Batz, Fagor Arrasate, Fagor Industrial eta taldeko kide ez den Gestamp dira, eta haren presentziak bermatzen ditu Otañoren hitzak. «Honek ez du izan nahi MCCren industrialdea bakarrik, ezta euskaldunena bakarrik ere. Inor ez dago proiektutik kanpo». Bigarren faseko lau enpresek 215.000 metro karratu bereganatu dituzte, eta, egun, hasita daude instalazioak eraikitzen. Era berean, Ormazabal taldeko hainbat enpresarekin negoziatzen ari dira proiektura batu daitezen hirugarren fasean. «Milioi erdi metro karratu eta hamabost bat enpresatako proiektua ikustea gustatuko litzaidake». 

Ekimenak 30 milioi euroko aurrekontua du une hauetan. Eta hango lau ekintzaileak bete-betean ari direnean, datorren urte amaiera aldera, euren ostertza nabarmenki zabalduta edukiko dute. Orbeak urtean 60.000 bizikleta ekoiztera iritsi nahi du, Wingroupek bere burua produkzioa bikoizteko gai ikusten du, eta Orklik, nahiz eta bere hornitzaile nagusiengandik urrun egon, zerbitzu hobea eskainiko diela uste du. 

ABANTAILAK DESABANTAILEN GAINETIK. Dena den, guztiak ez dira abantailak. Industrialdea Kunshanen dago, Shanghaitik gertu, eta Txinan nazioartekotu nahi duten enpresentzat baliteke ez izatea lekurik aproposena. Fagor Automationek, esaterako, dagoeneko proiektura elkartzea baztertu du. Funtzionamenduan dauden lau plantetako arduradunen iritziz, ordea, abantailak desabantailak baino askoz gehiago dira. «Munduko porturik handienetik gertu gaude, eta laster zuzenean Shanghaira doan autobidea izango dugu», azaldu du Otañok. «Zaila da kokaleku hobea aurkitzea». 

Orain, enpresek Txinan ohiko diren arazoei aurre egin beharko diete. Ekoizten dituzten produktuen kopiei, langileen txandakatzeari eta Administrazioak ipinitako trabei, besteren artean. Arazoak elkarrekin gainditzea errazagoa izango dela uste dute, eta, azkenean, esperientzia ona izango dela, MCCrentzat ez ezik, Euskal Herri guztiarentzat oro har. «Txinan sartzeko bide berri bat da», aitortu du taldeko zuzendariordeak. «Era honetan herrialdean haztea lortuko dugu, eta hori ez da ekonomiaren geroa, oraina baizik. Era horretan etxean ere haziko gara». 

«Txina etekin handiak ematen dituen merkatua da, baina, aldi berean, oso konplexua eta betea» 

Miren Madinabeitia 

SPRI-K TXINAN DUEN BULEGOKO ZUZENDARIA 

 

 

ANA AGIRRE Jaurlaritzako Industria sailburua 

«Euskal Herriak pauso bat aurretik joateko gaitasuna du» 

ZIGOR ALDAMA 

Kunshan 

«Kunshango industrialdea euskaldunok aitzindari garen erakusgarri da». Ana Agirre Eusko Jaurlaritzako Industria sailburuak argi du espiritu horri esker Euskal Herriak, txikia izan arren, Txina bezalako merkatu garrantzitsuetan lekua egin dezakeela. «Dagoeneko ehun lantegi baino gehiago ezarri dira han, eta aurki askoz gehiago izango dira». MCC eta SPRIko arduradun nagusiekin batera, Agirre Txinako lurretan irekiko den lehen industrialdearen inaugurazioan izango da. 

Jende askori beldurra ematen dio Txinaren goraldiak. Gure gizartearentzat benetako arriskua dela uste al duzu? 

Ziur nago Txinak alferrik galdu ezin ditzakegun aukera asko eskaintzen dizkigula. Eta kanpoan hazten baldin bagara, horrek Euskal Herrian lanpostuak sortzeko aukera emango digu. Nazioartean arrakasta erdiestea ezinbestekoa da enpresa askoren iraupenerako, askotan ez baitute beste aukerarik. Pauso bat aurretik joatea da giltza, eta Euskal Herriak horretarako gaitasuna erakutsi duelakoan nago. 

Zer iritzi duzu MCC taldeak izan duen ekimenaren inguruan? 

MCCren industrialdearen proiektua izugarri ona da. Mugarri izan litekeela uste dut, eta beste enpresa batzuentzat erakartze gune. Gainera, ez da soilik industria gai bat, elementu pertsonal bat ere badu: industria parkean bertan eraiki duten baserria. Joskura moduko zerbait izan daiteke hura. 

Asia globalizazioaren erpin bilakatu da. Zer plan ditu Eusko Jaurlaritzak kontinente horretan? 

Txinako merkatua Eusko Jaurlaritzak nazioartekotzeko dituen planen artean lehentasuna duenetako bat da. SPRIk duela bost urtetik Shanghain duen bulegoa da horren erakusgarri. Laster beste egoitza bat irekiko du Mumbain, Indian finkatu nahi duten enpresei laguntza emateko asmoz, hura baita kontinentean dagoen bigarren erraldoia. Hasiera batean Txinako bulegoak harako ere balioko zuela uste genuen, baina bi herrialdeen artean dauden ezberdintasunak ikusita, bulego independente bat irekitzea erabaki dugu. Dena den, oraindik ez dugu aurreikusi Txinan bezalako euskarririk eraikitzea. 

Politikoki desegokia al da Txinan nazioartekotzeko politikak sustatzea? 

Desegokia gure enpresak kanpora ateratzeko prozesuan ez babestea litzateke. Ostrukarena egitea litzateke hori, eta mundu globalizatuko aukerei probetxua ateratzea galaraziko luke. Aldamenera begiratuz gero, atzean geratuko ginateke. Zorionez, Eusko Jaurlaritzak sendo begiratzen dio Asiari, eta horrek gure ekonomia sendotu egiten du eta onurak ekartzen dizkio. 

